
Jürgen Untermann hizkuntzalariak Kulturaren Vianako Printzea Saria irabazi du 
Epaimahaiak 14 finalistaren zerrenda aztertu ondoren hartu du erabakia
Ostirala, 2010eko apirilaren 23a.  Jürgen Untermann hizkuntzalariak Kulturaren Vianako Printzea Sariaren lehen edizioa irabazi du. Sari horren bidez, sormen literarioaren, arte plastiko eta eszenikoen, arkitekturaren eta ikerketa zientifiko eta teknikoaren esparruetan pertsona edo erakunde baten ibilbidea aitortzeko. Sari honen zuzkidura edizio honetan 40.000 eurokoa da, eta Nafarroako Gobernuak finantzatzen du Kultura eta Turismo Departamentuaren bidez. 

Jürgen Untermann (Rheinfelden, 1928ko urriaren 24a) Hizkuntzalaritza Indoeuroparraren Irakasle Emeritua da Coloniako Unibertsitatean eta Iberiar penintsulan hizkuntzen eta idazkera aurrerromatarren nazioarteko espezialista nagusia dela pentsatzen dute.


Hizkuntzalaritza Indoeuroparraren esparruko trebakuntza akademikoa Frankfurt eta Tübingen unibertsitateetan jaso zuen, Hans Krahe eta Ulrich Schmollen zuzendaritzapean. Esparru horretan, hizkuntzalariaren ikerketa Italiar penintsulako hizkuntza zaharren ingurukoa izan da, batez ere oskoa eta unbriera. Wörterbuch des Oskisch-Umbrischen (Heidelberg, 2000) funtsezko lana da hizkuntza horien eta familia indoeuropar osoaren ezagutzarako.


Hala ere, ikerketa-esparru nagusia Iberiar penintsulako hizkuntza eta idazketa zaharrei buruzkoa da. Horretan aritu izan da berrogeita hamar urtez eta maisu eta sortzailetzat hartzen dute. Gaur egun gai horietako askoren inguruan dugun ezagutza hizkuntzalariaren lanaren emaitza zuzena dela pentsatzen da.


Untermann hispaniar dokumentazioa 1956an aztertzen hasi zen, Deutsche Forschungsgemeinschaft emandako beka bati esker, Julio Caro Barojak eta Madrilgo Institutu Arkeologiko Alemanak babestutako proiektu baten esparruan. Horren ostean, penintsulara etengabeko bisitak egin zituen, herri aurrerromatarrek utzitako aztarna lingustiko guztiak lehen eskutik aztertzeko, bereziki epigrafikoak. Hizkuntzalariaren lanaren lehen emaitzak laster etorri ziren: 1961ean Sprachräume und Sprachbewegungen im vorrömischen Hispanien liburua argitaratu zuen. Lan horretan, geografia linguistika zaharraren atal bat berriz hausnartu zen. 1965ean Elementos de un Atlas antroponímico de la Hispania Antigua lana argitaratu zen. Lan horretan metodologia esanguratsua erabili zen eta funtsezkoa da penintsulako aniztasun linguistikoaren deskripzioaren oinarri moduan.


Baina Untermann laster ohartu zen paleohispanistikako azterketen gabezia nagusia gero eta ugariagoak ziren testuen edizio oso eta fidagarririk ez egotea zela. Hori dela eta, Monumenta Linguarum Hispanicarum proiektu arranditsua egiten hasi zen. Corpus horretan, penintsulako hizkuntza zahar guztietako inskripzio ezagun guztiak bost liburukitan bildu zituen, tartesiera, lusitaniera, iberiera eta zeltiberiera, eta antroponimia, toponimia eta teonimia zaharren ebidentziak gehitu zituen. MLHko lehen liburukia 1975ean argitaratu zuten eta errotuluak idazkera indigenetan zituzten txanpon guztiak jaso zituen; bigarrena 1985ean argitaratu zen eta Frantzia hegoaldeko inskripzio iberiarrak aztertu zituen; hirugarrena 1990ekoa da eta penintsulako inskripzio iberiar guztiak bildu zituen; laugarrena 2000. urtean argitaratu zen, tartesierakoak, zeltiberierakoak eta lusitanierako guztiak bilduz; bosgarren liburukian hizkuntza horietako lexikoak jorratzen dira eta lehen alea honezkero kalean dago, lexiko zeltiberiarrarekin. Ereduzko edizioari eta deskripzio linguistiko eta epigrafikoak dituzten sarrerei erreparatuz, Untermannen Monumenta liburukiak Hispaniako hizkuntza zaharrak aztertzeko ezinbesteko oinarriak dira, baita antzinako Iberiako errealitate kultural, etniko eta soziopolitikoa deskribatzeko ere.


Lan zientifiko ikaragarriaz gain, Jürgen Untermann ikerlari hispaniarren hainbat belaunalditarako maisua dela esan behar da. Doktorego-tesi ugari zuzendu ditu paleohispanistikaren inguruan, Espainian eta Portugalen epaimahai askotan egon da, topaketa zientifiko ugari sustatu ditu, batez ere Hizkuntza eta Kultura Paleohispanikoei buruzko Nazioarteko Solasaldiak, Batzorde horretako ohorezko presidentea baita. Institutu Arkeologiko Alemanaren, Institut d’Estudis Catalans izenekoaren eta Bartzelonako Reial Acadèmia de Bones Lletres izenekoaren kidea da eta Honoris Causa doktorea da Santiagoko eta Coimbrako unibertsitateetan. 


Langile zorrotza eta nekaezina da, maisu adeitsua eta kide eskuzabala. Untermann maisua jakintsu apala da eta humanistaren benetako bertuteak biltzen ditu. Adibide akademiko eta morala bihurtu da bera ezagutzeko zortea izan duten guztientzat.


Hautagaitza CNCko Arkeologia eta Etnologia Batzordeak proposatu zuen eta, besteak beste, hurrengo hauek babestu dute: Javier de Hoz Unibertsitate Konplutentseko katedraduna eta hizkuntza eta kultura paleohispanikoei buruzko nazioarteko solasaldietarako batzordearen presidentea; Thomas Gregor Schattner Madrilgo Institutu Arkeologiko Alemaneko zuzendari zientifikoa; eta Martín Almagro Gorbea Historiaren Errege Akademiako Akademiko Antikuaria.


Saritutako erakundeaz gain, edizio honetan hauek izan dira finalistak, lehenengo hautaketaren ostean: Archiveros sin Fronteras, Biblioteca Alexandrina, Henri Zoghaib, Hugh Thomas, Ian Mcewan, Jürge Untermann, Klaus Herbers, Renzo Piano, Michael Haneke, Peter Handke, Tom Stoppard eta William Tucker.



Kulturaren Vianako Printzea Nazioarteko Sariaren epaimahaiaren buru María Bayo Jiménez soprano nafarra izan da, Kulturaren Vianako Printzea sariaren irabazlea 2002an; horrez gain, epaimahaiak kide hauek izan ditu: Juan Ramón Corpas Kultura eta Turismo kontseilaria; Mª Jesús Artaiz Santa Cecilia Kontzertuen Sozietateko presidentea eta Pablo Sarasate Fundazioko presidenteordea; Joaquim Llansó UPNAko Artxibo Orokorreko burua; Ángel Martín Duque Nafarroako Unibertsitateko Erdi Aroko Historiako katedraduna; José Luis Ramírez Sádaba Kantabriako Unibertsitateko Latineko katedraduna eta David Rodríguez Caballero artista.


Nafarroako Gobernuak joan den urtarrilaren 11n Nafarroako “Vianako Printzea” Nazioarteko Sariak eratu zituen, Nafarroak edozein herrialdetako pertsona eta erakundeek kulturaren, elkartasunaren eta lankidetzaren eta mendeko pertsonen artapenean egindako eginkizuna aitortzeko ematen dituen sari nagusiak. Sariaren lenenengo edizio honetan, nazioarteko izaera duenetik, 24 hautagai aurkeztu dira, eta sariaren deialdiko oinarrian ezarritakoaren arabera, 14 finalista hautatu dira, eta epaimahaiak gaur goizean behin betiko erabakia hartu du.
(






( Oharra: www.navarra.es helbideko “Berriak” atalean prentsa-ohar honekin lotutako argazki bat eskaintzen da.

